
శశాంక విజయము










		
బదు లితనికి లేదనిపిం

చెద నిను నాయంతవానిఁ జేసెదఁ జంద్రా!

	చ.	
అని మది మోద మందుచు బృహస్పతి యాహరిణాంకు నింటికి

న్గొని చని యాదరించి తనకు న్సహధర్మిణి యైనతారఁ గ

న్గొనె యితఁ డత్రిపుత్రకుఁ డనూనగుణాఢ్యుఁడు తల్లిదండ్రిపం

పున మనవద్దకుం జదువుపూనిక వచ్చినవాఁడు తొయ్యలీ!

	ఉ.	
నీరజగంధి! వీఁడు జననీజనకు ల్గడుగారవంబున

న్వారకఁ బెంపఁగాఁ బెరిఁగినాఁ డతికోమలదేహుఁ డీతని

న్మేర యెఱింగి యాదరము మీఱఁగ వేళకు వేళకు న్మనం

బారసి యన్నపానముల కాఁకొననీయక ప్రోవఁగాఁ దగున్.

	మ.	
అనినన్ దారయు నట్ల కాక యని విద్యాసక్తుఁ డౌచంద్రునిన్

దినము న్మజ్జనభోజనాదివిధి నర్థిం బూని పోషింప న

వ్వనజారాతియు భక్తిగౌరవము విశ్వాసంబు సంధిల్లఁగా

ననిశంబు న్దలిదండ్రుల న్మఱచె నయ్యాచార్యసేవారతిన్.

	మ.	
పరమప్రీతి నహర్నిశంబు త్రిదశోపాథ్యాయవర్యుండు సు

స్థిరతం బాఠము సెప్పి చింతనలు ప్రీతిం దానె చేయించి ప

ల్మరు నయ్యర్థ ముపన్యసింపు మని లీలం దానె శంకించి యు

త్తరము ల్దెల్పఁగ నేర్పె సభ్యనుతవాదప్రౌఢిమం దిద్దుచున్.

	క.	
ప్రఖ్యాతిఁ గాంచఁగలఁ డని

ముఖ్యుం డగుశిష్యుఁ డనియు ముద మలరంగా

నాఖ్యానాఖ్యాయికలన్

వ్యాఖ్యానముఁ జేయ నేర్పె నాతని ప్రేమన్.

	సీ.	
చదివెను ఋగ్యజుస్సామాదివేదంబు

        లధికరించెను దద్రహస్యజాత

మభ్యసించెను లక్షణానీకముల నెల్ల

        నధిగమించెను షడంగాంగములను

బఠియించెఁ గాణాదభాష్యమీమాంసలు

        తెలిసె వ్యాసమతంబు తేటపడఁగ

గ్రహియించె సాంఖ్యయోగములమర్మము లెల్ల

        నాకళించెను బురాణాదికముల

